
Ang Kasalanan at ang mga Makasalanan

1 Juan 3:4 (Ang Biblia 1905):
“Ang bawat taong gumagawa ng kasalanan ay sumusuway din sa kautusan: at ang kasalanan ay ang pagsuway sa kautusan.”





I. Ano ang Kasalanan?
Ang talata 1 Juan 3:4, ay malinaw na ipinaliwanag ni apostol Juan kung ano ang kasalanan:
· “Ang kasalanan ay ang pagsuway sa kautusan.”
· Ang salitang pagsuway ay katumbas ng paglabag, di-pagsunod, o paglabag sa batas.
· Kaya sa madaling salita, ang kasalanan ay paglabag sa kautusan.
· Pero anong kautusan? Kautusan ng sino? Ito ay tumutukoy sa Kautusan ng Diyos — ang Kanyang moral na kautusan.
· Ang moral na kautusan ng Diyos ay tumutukoy sa di-nagbabago at unibersal na pamantayan ng tama at mali. Ipinapakita nito ang banal at matuwid na katangian ng Diyos.
· Ibinigay ito ng Diyos kay Moises at sa mga Hudyo, ngunit hindi ibig sabihin na ang mga Hentil ay walang pananagutan. Ayon sa Roma 2:14–15, ang kautusan ay nakasulat sa puso ng bawat tao, at ang budhi ay nagpapatunay kung ano ang tama at mali.
· Kaya’t ang kautusang ito — na hindi nagbabago — ay may bisa sa lahat ng tao.

Ano ang nilalaman ng kautusan?

Makikita ito sa Exodo 20, na kilala bilang ang Sampung Utos:
1. Huwag kang magkakaroon ng ibang diyos maliban sa iisang tunay na Diyos.
2. Huwag kang gagawa o sasamba sa mga diyus-diyosan o larawang inanyuan.
3. Huwag mong babanggitin ang pangalan ng Diyos sa walang kabuluhan.
4. Ipagdiwang at ingatan ang Araw ng Sabbath bilang banal.
5. Igalang mo ang iyong ama at ina.
6. Huwag kang papatay.
7. Huwag kang mangangalunya.
8. Huwag kang magnanakaw.
9. Huwag kang magsisinungaling laban sa iyong kapwa.
  10. Huwag mong pagnanasaan ang pag-aari ng iba.

Kaya ano ang kasalanan?
Ang paglabag sa alinman sa mga utos na ito ay tinatawag na kasalanan.

II. Sino ang Nagkasala?
Suriin natin ang ating sarili nang tapat. Tanungin natin ang ating sarili batay sa Sampung Utos:
Naisakatuparan mo ba nang ganap ang lahat ng ito?

Sabi sa Santiago 2:10:
“Sapagka’t ang sinomang tumupad ng buong kautusan, datapuwa’t lumabag sa isa, ay nagkakasala sa lahat.”

Ibig sabihin, kahit isa lang ang malabag mo, para mo na ring nilabag ang buong kautusan.

Kaya’t muli kong itatanong:
· Itinuturing mo ba ang iyong sarili na perpekto — walang kasalanan? Kung ang sagot mo ay “oo”, nilabag mo ang ika-siyam na utos, sapagkat ang pagsasabi ng kasinungalingan (gaya ng pagsasabing ikaw ay walang kasalanan) ay isang kasalanan.(1 Juan 1:8–9)

Kaya sino ang nagkasala?
Ang sagot: tayong lahat.


Ang kasalanan ay minana natin mula kay Adan, ang unang tao.(Roma 5:12)

Roma 3:10:
“Walang matuwid, wala, wala kahit isa.”
Roma 3:23:
“Sapagka’t ang lahat ay nangagkasala nga, at hindi nakaabot sa kaluwalhatian ng Dios.”
· Walang sinuman sa buong mundo ang maaaring magsabing, “Ako ay perpekto at matuwid” — maliban sa Diyos.

III. Ano ang Kahatulan sa Kasalanan?
Roma 6:23:
“Sapagka’t ang kabayaran ng kasalanan ay kamatayan…”
Iyan ang katotohanan. Lahat tayo ay may itinakdang oras ng kamatayan, at pagkatapos nito ay paghuhukom.
Hebreo 9:27:
“At kung paanong itinakda sa mga tao ang mamatay na minsan, at pagkatapos nito ay ang paghuhukom;”
· Kapag dumating ang araw na iyon, ikaw ba ay matatagpuang walang sala?
· Kung haharap ka sa Diyos ngayon at huhukuman ka ayon sa Kanyang kautusan, 
· Ikaw ba ay palalayain o paparusahan?
· Ang malinaw na sagot: paparusahan tayo,
· sapagkat ang Diyos ay makatarungan,banal, at matuwid, at hindi Niya hahayaan ang kasalanan na hindi parusahan.

Kaya anu ngayon ang kahatulan at kabayaran ng kasalanan?
Ang sagot: Kamatayan

